
Huye, 20 Ugushyingo 2020


Madamu  Guverineri w’Intara y’Amajyepfo;
Ambasaderi w’Umuryango w’Ubumwe bw’Ibihugu by’Uburayi;
Umuyobozi w’Akarere ka Huye;
Bayobozi b’Inzego z’Ingabo na Polisi;
Bayobozi batandukanye muri hano;
Ba Nyakubahwa Bunzi mwabashije kwitabira uyu muhango;
Baturage b’Umurenge wa Ngoma n’abo mu mirenge ituranye nawo babashije kugera hano;

Muraho ni amahoro ?

Imyaka isaga cumi n’itanu irashize Abanyarwanda twese dufashe umugambi wo kugarura indangagaciro y’umuco nyarwanda wo kwikemurira amakimbirane mu mahoro no mu bwumvikane. 

Icyemezo cyo gushyiraho urwego rw’Abunzi ni Abanyarwanda ubwabo bagifashe, kuko biyumvagamo ubushake n’ubushobozi bwo kwishakamo ibisubizo ku bibazo byinshi bijya bibashyira mu makimbirane abahoza mu nkiko. Abanyarwanda kandi bumvaga neza ukuri ku makimbirane n’imiterere yayo biba byabereye mu midugudu no mu mirenge batuyemo, ari nayo mpamvu Abunzi bahatuye bakemura ibibazo neza kurusha urundi rwego urwo ari rwo rwose ndetse n’inkiko.

Iyo dusubije amaso inyuma tukareba urugendo tumaze kugenda muri ubu buryo bwo kwikemurira amakimbirane tubifashijwemo n’Abunzi, bituma twumva dukwiye kubabwira ko tubashimira kandi tubashyigikiye, ari nayo mpamvu Ubuyobozi bw’Igihugu cyacu, guhera kuri Nyakubahwa Perezida wa Repubulika bahora bashaka uburyo bwose bwabafasha mu murimo wabo w’ubwitange. Ni muri urwo rwego twaje hano kugira ngo dusoze igikorwa cyo kugenera inyoroshyangendo Abunzi bose dufite mu Gihugu, tunashimire bamwe muri bo bagize kwihangana kuko iyi nyoroshyangendo ibagezeho hashize igihe kirekire abandi bunzi bagenzi babo barayibonye. Turabibutsa kandi ko iyi nyoroshyangendo Abunzi bayemerewe na Nyakubahwa Perezida wa Repubulika, kugira ngo bajye bayifashisha mu murimo wabo wo gukemura ibibazo by’abaturage babitoreye;

Mboneyeho gushimira Inzego z’Ubuyobozi dufatanya kubaka Urwego rw’abunzi, haba mu kubongerera ubushobozi cyangwa se kubagenera iby’ibanze bakenera mu murimo wabo wo kunga, ndashimira by’umwihariko Umuryango w’Ubumwe bw’Ibihugu by’Uburayi uhagarariwe na Ambasaderi wabo turi kumwe hano, ku bufatanye butuma tugera kuri byinshi birimo no kuba twabashije kugenera Abunzi inyoroshyangendo;  Bwana Ambasaderi kuba muri hano mwabigizemo uruhare rukomeye.  Turabibashimira ariko tukanabizeza ko inkunga muduha  dufite inshingano zo kuyikoresha byinshi bishoboka kugira ngo ubushobozi bwacu bwo kwigira bwiyongere.

Muri iki gihe tugezemo, Urwego rw’Abunzi ni kimwe mu bisobanuro by’imiyoborere myiza kuko tudashobora kuvuga ko abaturage bayobowe neza, mu gihe tutabakemuriye ibibazo bibangamiye imibanire yabo, ibyo kandi tukabikora mu buryo bwo kubumvikanisha kugira ngo dukomeze kubungabunga ubuvandimwe bafitanye;

Muri iyi myaka isaga cumi n’itanu, abenshi mu Bunzi baranzwe n’indangagaciro zo kwanga umugayo, kudahemuka, kwitanga, kwibwiriza, kutabogama, kuvugisha ukuri, kwiyubaha, kuba intangarugero no kugira ibanga ry’akazi. Iyo abenshi mu Bunzi bataza kugira izo ndangagaciro, ntitwari kugera ku musaruro twishimira none, niyo mpamvu tubashima, abateshutswe ku nshingano barahiriye nabo tukabagaya.

Hashize amezi agera kuri ane Abunzi twari twaritoreye barangije manda yabo, irangira ry’iyo manda rikaba ryaragombaga gukurikirwa n’amatora y’izindi Komite zabo, ariko kubera ibihe bidasanzwe turimo twatewe n‘icyorezo cya Covid-19 andi matora ntiyabashije kuba. Dufatanyije n’inzego zibishinzwe hemejwe ko manda y’Abunzi yongerwa n’Itegeko riri mu nzira yo gutangazwa, icyo kibazo kigakemuka;

Itegeko rigena imikorere y’abunzi riha abunzi bari muri manda, ububasha bwo kongera kwiyamamaza inshuro zose bumva bagifite imbaraga n’ubushake bwo gutanga umusanzu wabo wo kubaka u Rwanda, bakemura amakimbirane mu miryango, mu nshuti no mu baturanyi babo, kandi bakabikora nta gihembo cyangwa ikiguzi bategereje. Abunzi bazasoza manda yabo neza turabakangurira kongera kwiyamamaza kugira ngo nibongera kugirirwa icyizere bakomeze gukorera abanyarwanda;  

Nsoze nshimira; 
Bwana Ambasaderi, duhora tubashimira ko igihe cyose tubatumiye mu bikorwa bitandukanye mutajya mudutenguha.  Twongeye kubashimira  ubufataye buhoraho bukomeje kuranga umubano wacu; 
Ndashimira  Guverineri w’Intara y’Amajyepfo, Ubuyobozi bw’Akarere ka Huye,  Inzego z’umutekano n’itangazamakuru riri hano  umwanya wanyu mwaduhaye.   

Ndabashimiye kandi mwebwe mwese mwabanye natwe uyu munsi, mwakoze cyane. 

Mbifurije gukomeza kugira ibihe byiza, Imana ibahe umugisha.

